                                                          [image: ]                                                                                                                                                                                  
                                                                                                                                                     
                                 ጥቅምት 1 ቀን 2018ዓ.ም
የዜና መግለጫ
ዘመን ባንክ ከፍተኛ የፋይናንስ አፈጻጸም በማስመዝገብ  የአንድ አክሲዮን ትርፍ  ወደ 68.3 በመቶ  አሳደገ
የተጣራ ትርፉን በ145 በመቶ በመጨመር ባንኩ በኢንዱስትሪው ውስጥ ያለውን መሪነት አጠናክሯል
ዘመን ባንክ በ2017(2024/25) በጀት ዓመት የላቀ ስኬት በማስመዝገብ የአንድ አክሲዮን ትርፍ(Earning Per Share) ወደ 68.3 በመቶ ማሳደጉንና  በኢንዱስትሪው በከፍተኛነት ከሚጠቀሱት መካከል አንዱ የሆነውን ከግብር በፊት 8.9 ቢሊዮን ብር ትርፍ ማግኘቱን አስታውቋል፡፡ በበጀት ዓመቱ ባንኩ 14.4 ቢሊዮን ብር ገቢ ከማስመዝገቡም በላይ አጠቃላይ ትርፉም ከቀደመው ዓመት ጋር ሲነፃፀር በ136 በመቶ በማሳደግ ከዓመታዊ ዕቅዱ 135 በመቶ ማሳካት ችሏል። የተጣራ ትርፉም 5.87 ቢሊዮን ብር ሲሆን ይህም ካለፈው ዓመት ጋር ሲነፃፀር በ145 በመቶ ጨምሯል።

እንዲሁም የዘመን ባንክ አጠቃላይ ሀብት በተጠናቀቀው የበጀት ዓመት 88.6 ቢሊዮን ብር በመድረሱ ካለፈው ዓመት በ49.7 በመቶ ጭማሪን ያሳየ ሲሆን ይህም ባንኩ የተፋጠነ የእድገት ጎዳና ላይ እንዳለና በጽኑ መሰረት ላይ እየተገነባ መሆኑን ያሳያል፡፡ 
ዘመን ባንክ ጠንካራ አሴት ኳሊቲ (Asset Quality) አቋሙን መጠበቁን በማስቀጠል እ.ኤ.አ. እስከ ሰኔ 30 ቀን 2025 ድረስ የባንኩ የተበላሸ የብድር መጠን 2.81 በመቶ ብቻ ሲሆን ይህም የኢትዮጵያ ብሔራዊ ባንክ ካስቀመጠው የ5 በመቶ ገደብና ከባንኩ የውስጥ መለኪያ የ4 በመቶ ገደብ አንፃር እጅግ ዝቅተኛ ነው።

በዘመን ባንክ በዚህ በጀት ዓመት የተንቀሳቀሰው የውጭ ምንዛሪ ፍሰት 588 ሚሊዮን ዶላር ደርሷል፡፡ ይህም ባንኩ የንግድ ልውውጥ እና ዓለም አቀፍ ንግድን በማመቻቸት ረገድ ቀዳሚ አጋር መሆኑን ከማረጋገጡም በላይ ከቀዳሚው ዓመት ጋር ሲነፃፀር የ3.8 በመቶ ጭማሪ አለው፡፡   ዘመን ባንክ የአገልግሎት አድማሱን እያሰፋ ሲሆን በአሁኑ ወቅት በመላ አገሪቱ 132 ቅርንጫፎችን ከፍቶ አገልግሎት እየሰጠ ይገኛል፡፡
ከዚህ በተጨማሪ ባንኩ ዋንኛ ካፒታሉን እና ሌሎችንም በማሳደጉ ምክንያት የባንኩ ጠቅላላ ካፒታል 13.2 ቢሊዮን ብር ደርሷል፡፡ ይህም ካለፈው ዓመት ጋር ሲወዳደር  በ35.4 በመቶ እድገት አሳይቷል፡፡ የባንኩ የተከፈለ ካፒታሉም ወደ 9.4 ቢሊዮን ብር ያደገ ሲሆን ከቀደመው ዓመት ጋር ሲነፃፀር በ26 በመቶ ጭማሪ አስመዝግቧል፡፡  የካፒታል ብቃት ጥምርታ (Capital Adequecy Ratio) 37 በመቶ ሲሆን ይህም በተቆጣጣሪ መሥሪያ ቤት ከተቀመጠው 8 በመቶ በእጅጉ የላቀ ነው ። ይህ የባንኩን የፋይናንስ ጥንካሬና ተግዳሮቶችን በመቋቋም ጠንካራና ዘላቂ ዕድገትን የማስመዝገብ አቅሙን ያመለክታል።
የኮርፖሬት ማህበራዊ ሐላፊነቱን ለመወጣትና በተለያዩ የማህበረሰብ ክፍሎች ላይ ትርጉም ያለው ለውጥ የሚያገኙበትን ድጋፍ ለማድረግ ባለው ከፍተኛ ተነሳሽነት በተጠናቀቀው በጀት ዓመት 61.86 ሚሊዮን ብር በመለገስ  ዘላቂ ማህበራዊ ልማት ላይ አስተዋጽኦ በማድረግ ላይ ይገኛል፡፡ ይህም ባንኩ ሁለንተናዊ እድገትን ለማስፈን ያለውን ፅኑ ዓላማና ሀገርን በመገንባት ረገድ ሐላፊነት የሚሰማው አጋር መሆኑን ያሳያል።
[bookmark: _GoBack]ወ/ሮ እንዬ ቢምር፣ የዘመን ባንክ የዲሬክተሮች ቦርድ ሰብሳቢ በጉባኤው ላይ ባደረጉት ንግግር  “እኛ ጊዜውን እየቀደምን የምናከናውናቸው ተግባራት ለወደፊቱ ዝግጁ እንድንሆን አስችለውናል፡፡ ወደ ካፒታል ገበያ፣ ኢንቨስትመንት ባንኪንግ እና ሌሎች ስትራቴጂያዊ ተግባራት ለመግባት ወሳኝ መሠረት እየጣልን ነው።”ብለዋል፡፡ ወ/ሮ እንዬ አክለውም "የአሠራር ብቃታችንን በማሻሻልና ዘመናዊ ቴክኖሎጂን በመጠቀም ዘመን ባንክ በዓለም አቀፍ ደረጃ ተወዳዳሪ እንዲሆን እያደረግን ነው። ባንኩ ከሁሉም ምርጥ የፋይናንስ ተቋማት ጎን ለመቆም የሚያስችለውን መሰረተ ልማትም እየገነባን ነው።" ሲሉ ገልፀዋል፡፡ 
አቶ ደረጀ ዘበነ፣ የዘመን ባንክ ዋና ሥራ አስፈፃሚ በሰጡት መግለጫ "እነዚህ ስኬቶች ጠንካራ የአስተዳደር፣ በደንበኞች ላይ ያተኮረ የንግድ ፍልስፍናና የሠራተኞቻችን ቁርጠኛነት ምስክሮች ናቸው" ብለዋል። ኢትዮጵያ ወደ አዲስ የኢኮኖሚ ልህቀት እያደገችና ከዓለም ገበያ ጋር እየተሳሰረች ባለችበት ወቅት ዘመን ባንክ አዳዲስ ዕድሎችን ለመጠቀም፣ ስትራቴጂያዊ አጋርነቶችን ለመሳብና ለባለአክሲዮኖቻችን ዘላቂ ጥቅምን ለማቅረብ በሚያስችል አስተማማኝ ሁኔታ ላይ ይገኛል።" በማለት ተናግረዋል፡፡ በተጨማሪም ባንኩ በኢትዮጵያ የወደፊት የፋይናንስ አገልግሎቶች ግንባር ቀደም ሆኖ ለመቀጠል እንዲችል ለልህቀት፣ ለፅኑነትና ሐላፊነት ለተሞላበት እድገት ቁርጠኛ መሆኑን አቶ ደረጀ አስታውቀዋል፡፡
የዘመን ባንክ አ.ማ ዳራ
ዘመን ባንክ በ2001 ዓ.ም የተመሰረተ ሲሆን አላማውም በሀገራችን በተለየና ዘመናዊ በሆነ አሠራር አዳዲስና የተመረጡ የባንክ ምርቶችንና አገልግሎቶችን በማቅረብ ላይ ያተኮረ ነው፡፡ ተቋማዊ ተልዕኮውም ልዩ የሆነ የፋይናንስ አቅርቦት፣ ምቹ የሥራ ከባቢን መፍጠር፣ የሰለጠነ የሰው ኃይልና ቴክኖሎጂን በመጠቀም ዘላቂ ጥቅምን ለሁሉም ባለድርሻ አካላት መስጠት እንዲሁም ማህበራዊ ሐላፊነትን በአግባቡ መወጣት ላይ ያተኩራል፡፡ ራዕዩም፤ልዩ የፋይናንስ አገልግሎቶችን ማቅረብና የላቀ የአገልግሎት ማዕከል መሆን ነው፡፡
ዘመን ባንክ በጠንካራ የፋይናንስ እንቅስቃሴ፣ በቴክኖሎጂ አጠቃቀምና በላቀ የደንበኞች አገልግሎቱ ይታወቃል፡፡ ባለፉት 17 ዓመታት የሥራ አድማሱን በማስፋትና በአንድ ቅርንጫፍ ከሚሰጥ ኮርፖሬት አገልግሎት በመነሳት ቅርንጫፎቹን በማብዛት ለሁሉም ደንበኞቹ ይበልጥ ተደራሽ ሆኗል፡፡ በተጨማሪም አዳዲስና ስኬታማ አሠራሮች በማቅረብ ለሀገራችን የምጣኔ ሀብት እድገትና ለባንክ ዘርፍ ምህዳር ተጠቃሽ የሆነ አስተዋፅኦ እያበረከተ ነው፡፡  

ተጨማሪ መረጃ ለማግኘት፦
ዘመን ባንክ አ.ማ
ማርኬቲንግ እና ኮርፖሬት ኮምዩኒኬሽን ክፍል
ስልክ: +251 116 686 876
www. zemenbank. com

